
KIRISH 

 

Bugungi globallashuv sharoitida jamiyat taraqqiyoti va barqarorligini ta’minlash 

masalasi har qachongidan ham dolzarb ahamiyat kasb etmoqda. Dunyo miqyosida 

kechayotgan keskin ijtimoiy-iqtisodiy, siyosiy va madaniy o‘zgarishlar davlatlar oldiga 

yangi vazifalarni qo‘ymoqda. Xususan, inson kapitalini rivojlantirish, malakali va 

raqobatbardosh kadrlarni tayyorlash, ularning salohiyatini to‘liq ro‘yobga chiqarish jamiyat 

barqarorligining muhim omiliga aylanmoqda. Zamonaviy sharoitda har qanday davlatning 

rivojlanish darajasi, avvalo, undagi inson kapitalining sifati va samaradorligi bilan 

belgilanadi. 

Kadrlar salohiyati jamiyatning iqtisodiy, siyosiy va ma’naviy barqarorligini 

ta’minlovchi asosiy omillardan biridir. Malakali, bilimli va yuksak ma’naviyatli kadrlar 

jamiyatda innovatsion rivojlanishni ta’minlaydi, ijtimoiy muammolarni hal etishda muhim 

rol o‘ynaydi hamda davlat boshqaruvi tizimining samaradorligini oshiradi. Shu bilan birga, 

kadrlar salohiyatining yetarli darajada rivojlanmaganligi ijtimoiy tengsizlik, ishsizlik, 

boshqaruvdagi samarasizlik kabi muammolarni keltirib chiqarishi mumkin. Bu esa jamiyat 

barqarorligiga salbiy ta’sir ko‘rsatadi. 

Jamiyat barqarorligini ta’minlashda kadrlar salohiyatini yuksaltirish masalasi faqat 

iqtisodiy yoki tashkiliy muammo bo‘lib qolmay, balki chuqur ijtimoiy-falsafiy mazmun 

kasb etadi. Chunki bu jarayon insonning bilim, tafakkur, qadriyatlar va ma’naviy 

dunyosining rivojlanishi bilan chambarchas bog‘liqdir. Kadrlar tayyorlash tizimida 

zamonaviy yondashuvlarni joriy etish, ta’lim sifati va samaradorligini oshirish, yosh avlodni 

har tomonlama barkamol etib tarbiyalash muhim vazifalardan hisoblanadi.  

Shuningdek, kadrlar salohiyatini yuksaltirish jarayonida innovatsion texnologiyalarni 

keng joriy etish, ilm-fan va ishlab chiqarish integratsiyasini kuchaytirish, uzluksiz ta’lim 

tizimini rivojlantirish muhim o‘rin tutadi. Bu esa nafaqat iqtisodiy samaradorlikni oshiradi, 

balki jamiyatda ijtimoiy adolat, barqarorlik va farovonlikni ta’minlashga xizmat qiladi.  

Guliston davlat pedagogika institutida o‘tkazilayotgan “Jamiyat barqarorligini 

ta’minlashda kadrlar salohiyatini yuksaltirishning ijtimoiy-falsafiy muammolari” 

mavzusidagi respublika ilmiy-amaliy anjuman mazkur yo‘nalishda olib borilayotgan ilmiy 

izlanishlarni muhokama qilish, mavjud muammolarni aniqlash va ularning yechimlarini 

ishlab chiqish uchun muhim ilmiy maydon hisoblanadi. Ushbu anjuman doirasida kadrlar 

salohiyatini oshirishning nazariy va amaliy jihatlari, inson kapitalini rivojlantirishning 

ustuvor yo‘nalishlari, ta’lim tizimini takomillashtirish, zamonaviy boshqaruv 

mexanizmlarini joriy etish kabi masalalar keng qamrovda tahlil etiladi. 

Mazkur anjuman materiallari jamiyat barqarorligini ta’minlashda kadrlar salohiyatini 

yuksaltirishning dolzarb muammolarini chuqur o‘rganish, ilg‘or tajribalarni umumlashtirish 

hamda amaliy tavsiyalar ishlab chiqishda muhim manba bo‘lib xizmat qiladi. Shu jihatdan, 

mazkur ilmiy-amaliy anjuman mamlakatimizda inson kapitalini rivojlantirish, jamiyatning 

barqaror va izchil taraqqiyotini ta’minlash yo‘lida muhim ahamiyat kasb etadi. 

  
 

Guliston davlat pedagogika instituti 

rektori J.X.KARSHIBAYEV 

ma’lumotlarga bo‘lgan qiziqish ortib bormoqda. Ana shunday sharoitda kitobxonlik madaniyatini 

rivojlantirish, kitobga bo‘lgan qiziqishni oshirish yangi va samarali usullarni talab etmoqda. 

Shu nuqtai nazardan, buktreylerlar — kitob mazmunini qisqa, ta’sirchan va zamonaviy 

formatda taqdim etuvchi vosita sifatida alohida ahamiyat kasb etadi. Buktreyler orqali kitobning 

asosiy g‘oyasi, kayfiyati va syujet elementlari vizual hamda audio vositalar yordamida yoritiladi. 

Bu esa tomoshabinda asarga nisbatan qiziqish uyg‘otib, uni kitobni mutolaa qilishga undaydi. 

Bugungi kunda buktreylerlar nafaqat nashriyotlar va marketing mutaxassislari, balki 

o‘qituvchilar, talabalar va kitobsevarlar tomonidan ham keng qo‘llanilmoqda. Ularni yaratish 

nisbatan sodda bo‘lib, ijodkorlik va to‘g‘ri yondashuvni talab qiladi. 

Kitobxonlikni targ‘ib qilish masalasi har qanday jamiyat uchun muhim ahamiyatga ega. Biroq 

raqamli texnologiyalar asrida an’anaviy usullar orqali kitobga qiziqishni oshirish tobora qiyinlashib 

bormoqda. Shu sababli, innovatsion va interaktiv usullardan foydalanish zarurati paydo bo‘lmoqda. 

Buktreyler yaratish quyidagi jihatlar bilan ahamiyatlidir: 

- Yosh avlodni jalb qiladi — vizual format ular uchun ancha qiziqarli va tushunarli;  

- Kitobni samarali targ‘ib qiladi — qisqa vaqtda asar haqida umumiy tasavvur beradi;  

- Ijodiy fikrlashni rivojlantiradi — buktreyler yaratish jarayonida ssenariy, dizayn va montaj 

ko‘nikmalari shakllanadi;  

- Zamonaviy axborot muhitiga mos keladi — ijtimoiy tarmoqlarda oson tarqatiladi;  

- Ta’lim jarayonida samarali — o‘quvchilarning darsga qiziqishini oshiradi.  

Shuningdek, buktreylerlar orqali kitob mazmunini chuqurroq anglash, asar g‘oyasini tahlil 

qilish va uni ijodiy tarzda ifoda etish imkoniyati yaratiladi. Bu esa ta’lim sifatini oshirishga xizmat 

qiladi. 

 
MILLIY QADRIYATLARNI YOSHLAR ONGIGA  SINGDIRILISHIDA 

OILANING OʻRNI 
  

 

O.O.Yusupaliyev 

Guliston davlat pedagogika instituti katta oʻqituvchisi 

Annotatsiya: ushbu maqolada qadriyat tushunchasi, uning turlari, yoshlar ongiga oilada 

singdirilish omillari mutafakkir olimlar qarashlari va  yurtimizda olib borilayotgan islohotlar 

misolida tushuntirib berishga harakat qilingan.  

Kalit soʻzlar: qadriyat, milliy-umuminsoniy qadriyatlar, moddiy-maʼnaviy qadriyatlar, tabiiy 

qadriyatlar, harakatlar strategiyasi, taraqqiyot strategiyasi.   
 

ugungi globallashuv jarayonida yurtmizda yoshlarni milliy qadriyatlar asosida yuksak 

intellektli va vatanparvar qilib tarbiyalashga katta ahamiyat  qaratilmoqda.  Abdurauf  Fitrat  

oʻzining   Oila  nomli  asarida  bolalarni  diqqatlari va zehnlari chuqur va jiddiy boʻlishiga 

oʻrgating.... Koʻrganlari ustidan tez xulosa chiqarmasinlar [2,26] – deya taʼkidlab, farzand 

tarbiyasiga eʼtibor berish lozimligini uqtiradi. Oʻzbekiston Respublikasi Konstitutsiyasida yoshlar 

tarbiyasi, axloq-odobi, ijtimoiy himoyalangani, konstitutsiyaviy haq-huquqlariga oid yetmishga 

yaqin atama va soʻz birlikmalari mavjud [1,26].  

Yuksak masʼuliyat, ijtimoiy adolatparvarlik, insonparvarlik, demokratik-huquqiy davlat, 

fuqarolarning tinchligi, milliy totuvlik, xalqimizning urf-odatlari va anʼanalari, qadriyatlari, ijtimoiy 

hayotda mafkuralar xilma-xilligi, erkinligi, inson va jamiyat munosabatlaridagi ijtimoiy adolat, 

dunyo hamjamiyatida xalqlar va millatlarning suveren tengligi, fuqarolarning eʼtiqodi, jinsi, irqi, 

millati, tili, dini, ijtimoiy kelib chiqishi, shaxsiy va ijtimoiy mavqeidan qatʼi nazar qonun oldidagi 

tengligi, shaʼni va obroʻsining daxlsizligi, fuqarolarning vijdon erkinligi, adolatli mehnat, ijod 

erkinligi va har bir shaxsning milliy-madaniy yutuqlardan erkin foydalanish, yosh avlodni 

tarbiyalash va bepul taʼlim olishi kabi fikrlar keltirilgan boʻlib, ular Bosh Qomusimizda huquqiy 

jihatdan  kafolatlangan.  Darhaqiqat, yosh avlodni qonuniylik prinsiplari asosida oʻz xalqiga, uning 

qadriyatlariga, anʼanalariga, tili  va madaniyatiga muhabbat va hurmat ruhida tarbiyalash orqali oʻz 

xalqini millatlarning butun jahon hamjamiyatida tenglardan biri sifatida idrok qiluvchi haqiqiy 

insonni, vatanining jonkuyarini tarbiyalash dolzarbdir. Yoshlar ijtimoiy guruh sifatida, oʻzi 

koʻzlagan maqsadi yoʻlida mamlakatdagi ijtimoiy tizim rivojiga bevosita faol taʼsir koʻrsatadi. 

Yoshlarning ijtimoiy rivojlanishini ularning maʼnaviy saviyasi orqali aniqlasa boʻladi. Yoshlarning 

maʼnaviy qarashlari milliy, diniy, oʻz-oʻzini anglash holatlari, talablari, hayotdagi faoliyati orqali 

oʻz aksini ifoda etadi. 

Har bir xalqning milliy qadriyatlari uning tarixi, maʼnaviyati, madaniyati, oʻziga  xos  urf-

odatlari,  anʼanalarisiz  tasavvur  qilish  qiyin.    Qadriyat  deyilganda inson va insoniyat uchun 

ahamiyatli boʻlgan millat, elat va ijtimoiy guruhlarning manfaatlari va maqsadlariga xizmat 

qiladigan va ular tomonidan baholanib, qadrlanadigan tabiat va jamiyat neʼmatlari, hodisalari 

majmuini tushunmogʻimiz lozim. [3,48].  Qadriyatlar  –  jamiyatda  kishilar  oʻrtasida  obroʻga,  

eʼtiborga,  hurmatga, nufuzga ega kishilar, munosabatlar, holatlar, moddiy narsalar va maʼnaviy 

boyliklar majmuasi. [4,279].  Qadriyat voqelikdagi muayyan hodisalarning umuminsoniy, ijtimoiy-

axloqiy, madaniy-maʼnaviy ahamiyatini koʻrsatish uchun qoʻllanadigan tushuncha [5,509] - degan 

taʼriflar berilgan.  

Bu esa, oʻz navbatida, qadriyatlarning inson va jamiyat hayotidagi ahamiyatini koʻrsatadi. 

Milliy qadriyatlar uzviy bogʻliq holda namoyon boʻladi. Soʻnggi yillarda Oʻzbekistonda milliy 

qadriyatlarga eʼtibor yanada kuchaydi. Bu ona yurtga ehtirom, avlod-ajdodlar xotirasiga sadoqat, 

kattalarga hurmat, kichiklarga izzat, hayo, andisha kabi xususiyatlarning ustuvorligi bilan 

tavsiflanadi. Qadriyatlarni faqat moddiy va maʼnaviy boyliklar sifatida tushunish, izohlash ilmiy 

jihatdan toʻgʻri emas. Maʼlumki, qadriyatlar oʻz mohiyatiga koʻra xilma-xildir. Ular orasida tabiiy, 

moddiy, maʼnaviy, ijtimoiy-siyosiy, axloqiy qadriyatlar alohida ajralib turadi. Shunday boʻlsa-da, 

qadriyatlarning eng oliysi insonning oʻzi, hayoti, huquqi va erki, sogʻlom va farovon turmushi 

hisoblanadi. Inson qadr-qimmatini, sharafini ulugʻlash jamiyatimiz poklanishi va ravnaqining 

muhim omilidir. [6,333]. Mamlakatimizda amalga oshirilayotgan   2022-2026-yillarga 

moʻljallangan Yangi Oʻzbekiston taraqqiyot strategiyasi Harakatlar strategiyasining mantiqiy 

davomi sifatida – islohotlarning  yangi bosqichi boʻlib, unda aholini, oilalarni maʼnaviy, ijtimoiy va 

iqtisodiy jihatdan qoʻllab-quvvatlash yetakchi oʻrinni egallaydi. Shu oʻrinda iqtisodiy va ijtimoiy-

siyosiy qadriyatlar asosida davlat idoralari xodimlarining uyma-uy yurib, xalq dardini tinglash, 

ogʻirini yengil qilish, moddiy va maʼnaviy jihatdan qoʻllab-quvvatlash ishlari faol yoʻlga qoʻyildi. 

Gʻulomxon Gʻofurov milliy anʼanalarga bagʻishlangan maqolalaridan birida milliy qadriyatlarning 

quyidagi koʻrinishlarini tilga olgan: 1) tabiiy qadriyatlar; 2) iqtisodiy qadriyatlar; 3) ijtimoiy-siyosiy 

qadriyatlar; 4) maʼnaviy qadriyatlar;  5)  axloqiy  qadriyatlar [7,2].  Ota-bobolarimiz  ilm  oʻrgatish 

bilan birga farzandlarimizga avloddan-avlodga oʻtib kelayotgan milliy-maʼnaviy, axloqiy   

qadriyatlarni    singdirganlar  [8,13].   Oʻzbeklarning   aksariyati...   yaqin odamlarning, 

qoʻshnilarning omon-esonligi toʻgʻrisida gʻamxoʻrlik qilishni birinchi oʻringa qoʻyadi. Bu esa eng 

oliy darajadagi maʼnaviy qadriyat, inson qalbining  gavharidir [9,22].   Iqtisodiy  qadriyat  –  

iqtisodiy  munosabatlar  jarayonida shaxslar oʻrtasidagi oʻzaro manfaatlarni  hisobga olish, halollik, 

poklik, bagʻrikenglik, ishonchlilik kabi fazilatlarning amal qilinishini anglatadigan tushuncha. 

[10,241].    

Shu oʻrinda qoʻshnilar oʻrtasida oʻzaro ishonch, xabar olish va moddiy yordam berish milliy 

qadriyat sifatida birinchi oʻringa qoʻyilgan. Maʼnaviy meros, madaniy boyliklar, koʻhna tarixiy 

yodgorliklar hayotiy qadriyatlarning eng muhim omillari sifatida keltirilgan. Har bir qadriyatning 

mohiyati va ahamiyati tabiat, jamiyat va ruhiy olam hodisalarini bilish, ilmiy umumlashtirish, 

ijtimoiy va maʼnaviy taraqqiyotga taʼsir etish imkoniyatlari asosida belgilanadi. Keyingi vaqtlarda 

tarbiya masalasida qoʻlga kiritilgan yutuqlarimiz qatori oilada, maktab va jamoat tashkilotlarida 

milliy, umuminsoniy qadriyatlarning, anʼanalarning ustuvorligiga erishildi. Oʻzbekiston 

Respublikasi Prezidenti Shavkat Mirziyoyevning Yoshlarimizning  mustaqil  fikrlaydigan,  yuksak  

intellektual  va maʼnaviy salohiyatga ega boʻlib, dunyo miqyosida oʻz tengdoshlariga hech qaysi 

sohada boʻsh kelmaydigan insonlar boʻlib kamol topishi, baxtli boʻlishi uchun davlatimiz va 

jamiyatimizning bor kuch va imkoniyatlarini safarbar etamiz, – degan fikrlari yosh avlodni milliy 

qadriyatlar asosida yetuk, barkamol etib tarbiyalashda barchamizga kuch-gʻayrat bagʻishlamoqda 

[11,146].  Milliy qadriyatlarning asosi boʻlgan maʼnaviyat va madaniyat, inson xulq-atvorining 

goʻzalligi, saxovatliligi, olijanobligi, vaʼdasiga vafodorligi, hayoliligi, bilim olishi, donoligi, 

bagʻrikengligi, odobliligi, ozoda va pokizaligi, qalbining begʻuborligi, xushmuomalaligi va shu 

singari insoniy hislatlar tushuniladi. Ota-ona oʻz farzandlari bilan bevosita va bilvosita muloqotda 

boʻlib, ularni maʼnan oziqlantirar ekan, eng avvalo, oʻzlari oʻzaro muomala jarayonida namuna 

boʻlishlari hamda farzandlarini koʻproq tinglab, nutqiy layoqatini oshirishga harakat qilishlari 

soʻngra oʻz fikrlarini axloq meʼyorlariga rioya qilgan holda suhbatga oid hikmatlar, maqollar, 

hayotiy misollardan keltirib tushuntirishlari juda muhimdir.  

Albatta, ijtimoiy hayot davomida oilada ota-ona va bola oʻrtasida turli voqea va hodisalar, 

tushunmovchiliklar boʻladi. Insonning eng sof tuygʻulari, ilk hayotiy tushuncha va tasavvurlari 

birinchi galda oilada ota- onaning mehr-muhabbati, shirin soʻzi orqali shakllanadi. Bolaning 

xarakteri, tabiati va dunyoqarashini belgilaydigan maʼnaviy mezon va qarashlar – ezgulik, 

olijanoblik, mehr-oqibat va or-nomus kabi muqaddas tushunchalarning poydevori oila muhitida 

qaror topadi. Shunday ekan, oilada nojoʻya ish qilib qoʻygan bola yigʻlaganda ona yoki ota doʻq 

urib, Hoziroq yigʻini toʻxtat! deb qattiq gapirishi yaramaydi. Chunki, bola notoʻgʻri yoki ayb ish 

qilganini oʻzi ham anglagan va qoʻrqib ketganidan yigʻlab yuborgan boʻlishi mumkin. Bu holatda 

ota yoki ona bolani bagʻriga bosib, tinchlantirib, unga ehtiyot boʻlish kerakligini aytishining oʻzi 

kifoya. Aksincha, ota-ona oʻzidan itarib, uni jazolab, qoʻpol muomalada boʻlsa, bola  stress yoki  

shok holatiga tushib, uning nutqiga, fikrlashiga, eshitish, xulosa chiqarish qobiliyatiga salbiy taʼsir 

koʻrsatishi mumkin. Koʻp hollarda kechki payt yoki nonushtadan oldin farzandlar ota-onaga 

murojaat  qilganlarida  ular  bolani  oxirigacha  tinglamay,  hozir  vaqtim  yoʻq,  shoshib turibman, 

xalaqit  berma  kabi  fikriy  ehtiyojini  qoniqtirmaydigan javoblar beradilar. Bunday munosabat 

bolaga salbiy taʼsir koʻrsatibgina qolmay, undagi     ijodkorlikni,     tashabbuskorlikni     soʻndiradi,     

oila     aʼzolari     bilan maslahatlashish kabi odatlarning susayishiga olib keladi. Yuqoridagi 

vaziyatlardan uzoqroq boʻlib risoladagidek munosabatlarni shakllantirishda ajdodlarimizdan bizga 

meros qolgan axloqiy, maʼnaviy, madaniy qadriyatlarni bilish, oʻrganish va hayotda qoʻllash 

maqsadga muvofiqdir. Shu oʻrinda Yusuf Xos Hojibning Kishi uchun juda kerakli boʻlgan ikki aʼzo 

bor: biri – til, boshqasi – yurak. Til soʻz uchun, yurak, koʻngil esa shu soʻzdan lazzatlanishi uchun 

berilgan, - degan fikri ota-onalarni va yoshlarni goʻzal, chiroyli soʻzlaydigan, maʼnaviy barkamol, 

yuksak odob va ilm egasi boʻlishlarida qoʻl keladi. 

